
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
চিত্রাঙ্গদা



অর্জ্জুন




তুমি ভাঙিয়াছ ব্রত মাের। চন্দ্র উঠি'

যেমন নিমেষে ভেঙে দেয় নিশীথের

যােগনিদ্রা-অন্ধকার।




চিত্রাঙ্গদা




   ধিক্, পার্থ, ধিক্!

কে আমি, কি আছে মোর, কি দেখেছ তুমি,

কি জান আমারে। কার লাগি আপনারে

হতেছ বিস্মৃত। মুহূর্ত্তেকে সত্য ভঙ্গ

করি’, অৰ্জ্জুনেরে করিতেছ অনৰ্জ্জুন

কার তরে? মাের তরে নহে। এই দুটি

নীলােৎপল নয়নের তরে; এই দুটি

নবনীনিন্দিত বাহুপাশে সব্যসাচী

অর্জ্জুন দিয়াছে ধরা দুই হস্তে ছিন্ন

করে' ফেলে’ সত্যের বন্ধন। কোথা গেল

প্রেমের মর্যাদা? কোথায় রহিল পড়ে'

নারীর সম্মান? হায়, আমারে করিল

অতিক্রম আমার এ তুচ্ছ দেহখানা,

মৃত্যুহীন অন্তরের এই ছদ্মবেশ

ক্ষণস্থায়ী। এতক্ষণে পারিনু জানিতে

মিথ্যা খ্যাতি, বীরত্ব তােমার।

